
Berdintasunaren Legea, eskubideak sustatzeko urratsa 


Txaro Arteaga Ansa  (Emakunde-ko zuzendaria) 

EAEn bizi garen emakumeok, martxoaren 8an, gure eskubideen alde borroka egiteko beste arrazoi bat dugula esan dezakegu. 
Joan den otsailaren 18an, Eusko Legebiltzarrak gizon eta emakumeen berdintasunaren aldeko legea onartu zuen, eta horrekin, alor horretan aurrerabide esanguratsuak ahalbidetzeko oinarrizko tresna juridikoa jarri zuen abian. Izan ere, gure eskuduntzen testuinguruan, lege horrek emakumeen baztertze fenomenoa lantzen du modu global eta sektore anitzekoan, eta bereizketa hori agertzen den alor ugari nabarmentzen ditu batez ere. Horrez gain, neurri zehatzak eta eragin handikoak proposatu ditu testu legaletan modu formalean aitortutako berdintasuneko eskubidea modu praktikoan eta eragingarrian aplikatzen dela bermatze aldera.Alde batetik, botere publikoen jarduera zuzendu beharko duten arau eta printzipio orokorrak zehaztu dira eta, bestalde, bizitzako alor guztietan eragina duten neurri multzoa arautu da (parte hartze soziopolitikoa, hezkuntza, lana, kultura, komunikabideak, osasuna, indarkeria eta abar), gizon eta emakumeen aukeren eta horienganako tratuaren berdintasuna sustatze eta bermatze aldera, eta bereziki, emakumeen autonomia indartu eta horien egoera sozial, politiko eta ekonomikoa sendotze aldera. Berdintasunerako bidean trakzio elementu gisa lan egitera begira, administrazioetan egiturak sortzera zuzendutako neurriez gain, legeak zenbait neurri ezartzen ditu behar zehatzei erantzun ahal izateko. Besteak beste, berme funtsa sortzea biltzen du banantze edo dibortzio kasuetan pentsioa ordaintzen ez duten egoeretarako, eta alarguntza pentsio baxuak dituztenentzat osagarriak jarri ditu. Emakumeen aurkako indarkeria ondorengo alorrei zuzendutako neurrien bidez lantzen da: ikerketa, prebentzioa eta trebakuntza; eta bestetik, biktimei laguntzeko baliabideak indartzea da helburua: polizialak, juridikoak, psikologikoak, ekonomikoak, etxebizitza arlokoak, enplegukoak, eta abarretakoak.Emakumeen parte-hartze politikoa ere bermatu da, Eusko Legebiltzarrerako eta Batzar Nagusietarako hauteskunde zerrendetako ordezkarien kasuan, gutxienez, %50 emakumeak izan behar baitira derrigor. Gainera, proportzio hori sei gizonezkoko ataletan mantendu behar da. Gobernuari dagokionez, berriz, bi generoek %40ko gutxieneko ordezkaritza izan behar dute.Komunikabideetan eta hezkuntza alorretan, legeak berdintasuneko baloreak ematea bultzatzen du eta eduki sexistak debekatzen ditu. Lege honen beste helburuetariko bat eskubideak urratzen diren egoera nabarmenei irteera eta erantzuna eskaintzea da. Horren adibideak dira, esate baterako, Irungo eta Hondarribiko Alardeak; gizonekin berdintasun egoeran, emakumeen parte-hartzea oztopatzen edo baimentzen ez den antolaketan, kultura arloko jarduerak egitea debekatzen baitute esparru publikoetan. Emakumeei lehentasuna emateko eta horiek lehenesteko neurriak daude kontratatzeko laguntzetan, autoenplegurako, enpresak sortzeko, trebatzeko eta sexu jazarpenari dagokionean. Euskadiko enpresek, gainera, berdintasun planak garatu behar dituzte lege horren arabera.Bestalde, emakumeen eta gizonen berdintasunerako Defentsa Erakundea sortu da. Sail honek ikerketa, adiskidetze, laguntza eta generoak eragindako bereizketa biktimak babesteko lanak egingo ditu.Ondo dakigu legegintza alorreko ekimen horrek ez duela gizon eta emakumeen arteko desberdintasuna bezalako egitura mailako arazoa, dimentsio anitzekoa, eta gizartean horren errotua dagoena desagerraraziko, baina lagun askeek osatzen duten gizartea sortzen joan ahal izateko oinarrizko lanabesa bihurtuko da, biztanleek, rol sexistak albo batera utzita, beren gaitasunak garatu eta erabakiak hartzeko eta emakumeen eta gizonen ekarpenak eta beharrak modu berean balioztatuko dituzten gizartea sortzeko. 



